
له‌ چه‌ند ڕۆژی ڕابوردودا بینیمان که‌سێکی به‌ناووده‌نگو به‌کاریگه‌ر له‌ سیاسه‌تی ڕۆژانه‌ی ئه‌وروپا "خافیار سۆلانا" له‌ لایه‌ن سه‌رانی کۆماری ئیسلامی ئێرانه‌وه‌ پێشوازیه‌کی گه‌رمی لێ نه‌کرا له‌ تاران. به‌پێی ئه‌و زانیاریانه‌ی له‌ چاپه‌مه‌نیدا ڕه‌نگیان دایه‌وه‌ نوێنه‌ری باڵای سیاسه‌تی ده‌ره‌وه‌ی یه‌کێتی ئه‌وروپا خافیار سۆلانا، به‌ نیازی گفتوگۆکردن له‌سه‌ر ده‌وڵه‌مه‌ندکردنی به‌رنامه‌ی نوکله‌ری ئێران سه‌ردانی تارانی کردوه‌. له‌ سه‌ردانه‌که‌یدا سۆلانا جگه‌ له‌ مه‌ترسیداربوونی په‌یوه‌ندی ئێران له‌گه‌ڵ ڕۆژئاوا ئه‌و پێشنیارپاکێته‌ی پێشکه‌ش به‌ سه‌رانی تاران کردوه‌ که‌ له‌ لایه‌ن ئینگلته‌را، فه‌ره‌نسا، ئه‌ڵمانیا، ئه‌مریکا، ڕوسیا و چین ئاماده‌کرابوو و تیایدا هاتوه‌ ئه‌گه‌ر ئێران واز له‌ ده‌وڵه‌مه‌ندکردنی پرۆگرامی نوکله‌ری بهێنێ، ئه‌وا له‌ لایه‌ن ئه‌و وڵاتانه‌وه‌ له‌ بواری ئابوری و داراییه‌وه‌ خه‌ڵات ده‌کرێ.

ئه‌وه‌ی جێگای سه‌رنج بوو قسه‌کانی سۆلانابوو که‌ دوای دیداره‌که‌ی له‌ کۆبونه‌وه‌یه‌کی چاپه‌مه‌نیدا گوتی "ئه‌وان داوا ئه‌که‌ن ئێران له‌ ماوه‌یه‌کی کوردتدا، وه‌ڵامی ئه‌و داخوازیه‌ واته‌ پاکێتنامه‌یه‌ بداته‌وه"‌ و گوتی" تاران چه‌ند زوو وه‌ڵام بداته‌وه‌ باشتره‌". لێره‌دا گومانی هه‌ڵوێستێکی توندتر دوای ئه‌و داواکاریه‌ی سۆلانا ده‌کرێ ئه‌گه‌ر هاتو ئێران ئه‌و پاکێتنامه‌ییه‌ی قه‌بوڵ نه‌کرد. بۆیه‌ ئه‌کرێ ئه‌و سه‌ردانه‌ی سۆلانادا بۆ ئێران به‌ خاڵێکی گرینگ دابندرێ له‌ په‌یوه‌ندی داهاتوی ئه‌وروپا و تاراندا.

ئه‌وروپیه‌کان هه‌ر له‌ کۆنه‌وه‌ حیسابی تایبه‌تی خۆیان بۆ ئێران کردوه‌ و هیچکات ئێرانیان فه‌رامۆش نه‌کردوه‌، ئه‌گه‌ر ئه‌مریکا له‌ ساڵی 1945 ه‌کاندا حیسابی خۆی له‌سه‌ر ئێران کردبێ، ئه‌وا ئه‌وروپیه‌کان له‌ سه‌ده‌ی 16مینه‌وه‌ هاتونه‌ته‌ ئه‌و ناوچه‌یه‌‌. ئێران یان ئیمپراتۆریه‌کانی ئێران به‌رده‌وام خاڵێکی هاوسه‌نگ بوه‌ بۆ ئه‌وروپیه‌کان، ئه‌وروپیه‌کان له‌ ڕێگای ئێرانه‌وه‌ توانیویانه‌ هاوسه‌نگیه‌ک له‌ په‌یوه‌ندیه‌کانیان له‌گه‌ڵ عه‌ره‌ب و عوسمانیه‌کان دروست بکه‌ن و هه‌ر له‌ ڕێگای ئێرانه‌وه‌ توانیویانه‌ ئه‌و هاوسه‌نگیه‌ ڕاگرن. جگه‌ له‌وه‌ مێژوو، کولتور و ژیوپۆلتیکی ئێران به‌رده‌وام بۆ ئه‌وروپا خاڵێکی به‌ بایه‌خ بوه‌. له‌ ڕاستیدا تا جه‌نگی دووه‌می جیهانیش ئێران به‌رده‌وام له‌ژێر کاریگه‌ری هێگۆمۆنیای ئه‌ورپا دابوه‌، به‌ڵام دوای جه‌نگی جیهانی دووه‌م ئه‌مریکا که‌وتۆته‌ شوێنی و کاریگه‌ری خۆی له‌سه‌ر ڕه‌وشی ناوخۆ و ده‌ره‌وه‌ی ئێران سازداوه‌، به‌ڵام سه‌رباری ئه‌وه‌ش ئه‌وروپیه‌کان نه‌ هیوای ته‌واویان له‌ ئێران بڕیوه‌ نه‌ به‌شێوه‌یه‌کی موتڵه‌قیش په‌یوه‌ندیان له‌گه‌ڵ ئێراندا بڕیوه‌. به‌ڵام دوای شۆڕشی ئێران 1979 که‌ له‌ کۆتاییدا خومه‌ینی توانی ده‌سته‌ڵاتی وڵات کۆنتڕۆڵ بکات و حکومه‌تی کۆماری ئیسلامی ئێرانی ڕاگه‌یاند په‌یوه‌ندی هه‌ردوڵا هه‌ژا. ته‌نانه‌ت به‌رله‌وه‌ی ئێران به‌ ئاشکرا ده‌ست به‌ پیتاندنی یۆرانیۆم بکات، سیاسه‌تی تاران که‌ له‌ لایه‌ن ئه‌وروپاوه‌ گومانی پشتگیری کردن له‌ تێرۆر، پێشێلکردنی مافی مرۆڤ و ئاسته‌نگی له‌به‌رده‌م پرۆسه‌ی ئاشتی ڕۆژهه‌ڵاتی ناوه‌ڕاستی لێ ده‌کرێ، به‌رده‌وام بۆته‌ هۆی ئاڵۆزبوونی په‌یوه‌ندیه‌ دیبلۆماسیه‌کان.

ئه‌گه‌رچی داخوازیه‌کانی ئه‌وروپا و ئه‌مریکا له‌مه‌ڕ ئێران له‌یه‌کتر نزیکیش بن، بۆ پێکهێنان و جێبه‌جێکردنی ئه‌و داخوازیانه‌ میتۆدی ئه‌وروپیه‌کان و ئه‌مریکیه‌کان زۆر جیاواز بوه‌ له‌یه‌کتر، به‌پێی بۆچون و سیاسه‌تی ئه‌وروپیه‌‌کان‌ ده‌کرێ تاران له‌ چوارچیوه‌ی سیسته‌می نوێی جیهاندیدا ئه‌نتیگره‌- بگونجێندرێ، به‌م پێیه‌ بۆ ئه‌وه‌ی ئێران له‌گه‌ڵ سیسته‌می جیهاندا بگونجێ پێویسته‌ په‌یوه‌ندیه‌کان له‌گه‌ڵیدا به‌رده‌وام و په‌یوه‌ندی بنیادنه‌ر بن. ئه‌وه‌ی له‌ مه‌یدانی پراکتیکه‌شه‌وه‌ به‌دی ده‌کرێ، ڕاستیه‌که‌ی سیاسه‌تی ئه‌مریکا که‌ سیاسه‌تی گۆشه‌گیرکردنی ئێرانه‌، له‌ جیاتی ئاقڵکردنی ئێران به‌پێچه‌وانه‌وه‌ ئێرانی‌ ڕادیکاڵتر کردوه‌، بۆیه‌ ئه‌وروپیه‌کان به‌ پێچه‌وانه‌ی ئه‌مریکا پێیان وابوو‌ گوشاره‌کانی ئه‌مریکا ئێران به‌ره‌و ڕێگایه‌کی سه‌خت و ڕادیکاڵ ده‌بات، به‌پێویستیان ده‌زانی تا دوا ئیمکان په‌یوه‌ندی له‌گه‌ڵ ئێران خۆشبکرێت و هه‌وڵ بدرێ ئه‌و شتانه‌ی که‌ ئاسانن له‌ ڕێگای دیبلۆماسیدا به‌سه‌ر ئێراندا بسه‌پێندرێ.

ئه‌وروپیه‌کان به‌رده‌وام هه‌وڵیان داوه‌ هه‌ڵوێستی ئێران وه‌ک پشتگیری کردن له‌ تێرۆر، پێشێلکردنی مافه‌کانی مرۆڤ، ئاسته‌نگی نانه‌وه‌ له‌به‌رده‌م پرۆسه‌ی ئاشتی له‌ ڕۆژهه‌ڵاتی ناوه‌ڕاست و ده‌وڵه‌مه‌ندکردنی به‌رنامه‌ی نوکله‌ری ڕه‌خنه‌بکه‌ن و له‌گه‌ڵ ئه‌وه‌شدا دیالۆگ بکه‌ن، ئه‌وان هه‌وڵ ئه‌ده‌ن له‌و ڕێگایه‌وه‌ به‌شیوه‌یه‌کی ته‌دریجی ئێران بگۆڕن و له‌گه‌ڵ نۆرمه‌ تازه‌کانی جیهانی بگونجێنن به‌تایبه‌تی له‌مه‌ر ئاسایشی گشتی ناوچه‌که‌. 

له‌ کۆتایی سه‌ده‌ی ڕابوردو و سه‌ده‌ی نوێدا واته‌ له‌ نیوان ساڵانی 1997-2005 دا بۆ جاری یه‌که‌م دوای شۆڕشی ئێران له‌ سه‌ده‌می ده‌سته‌ڵاتی سه‌رۆککۆماری ئێران "خاتمی" په‌یوه‌ندی نێوان ئه‌وروپا و ئێران هه‌نگاوێکی مێژویی به‌خۆیه‌وه‌ بینی. خاتمی توانی له‌ ڕێگای چه‌ند دروشمێکی وه‌ک (سیاسه‌تی دیموکراتیانه‌، گۆڕانکاری له‌ سیاسه‌تی ده‌ره‌وه‌ و دیالۆگی مه‌ده‌نیانه‌) سه‌رنجی ڕۆژئاوا بۆ لای خۆیدا ڕابکێشێت و به‌وه‌ش توانی گۆڕه‌پانی مناوه‌ره‌کردن فراوانتر بکات. به‌ڕێوه‌به‌رایه‌تی خاتمی توانی بۆ یه‌که‌مین جار زه‌مینه‌ی دیالۆگ و دانوستاندن له‌ نێوان ئێران و ڕۆژئاوادا دروست بکات، ئه‌و به‌رده‌وام وێنه‌یه‌کی به‌ده‌ره‌وه‌ ده‌داو نیشانی ده‌دا که‌ ئێران ده‌توانێ له‌ ڕێگای دیالۆگه‌وه‌ کێشه‌کانی له‌گه‌ڵ جیهانی ڕۆژئاوادا چاره‌سه‌ربکات. به‌ڵام دوای ئه‌وه‌ی له‌ ساڵی 2005دا ئه‌مجاره‌ کۆنسێرڤاتیڤه‌کان به‌سه‌رۆکایه‌تی مه‌حمه‌دی ئه‌حمه‌دی نه‌ژاد که‌ به‌ باڵی ڕێبه‌ری ئێران "علی خامنئی" ده‌ناسرێ، هاته‌ سه‌ر ده‌سته‌ڵات، ڕه‌وشه‌که‌ گۆڕاو، هیوای ئه‌وروپیه‌کان لاواز بوو و تێزی "ده‌کرێ ئێران له‌ ڕێگای په‌یوه‌ندی دیبلۆماسیه‌وه‌ عاقل بکرێ" لاواز و به‌گومان بوو. به‌م بۆنه‌یه‌وه‌ ئه‌گه‌ر ئه‌وروپا هێشتانیش به‌رده‌وام بێ له‌سه‌ر په‌یوه‌ندی له‌گه‌ڵ ئێران و به‌ته‌واوی هیواشی نه‌بڕابێ، به‌ئاشکرا به‌دیار ده‌که‌وێ که‌ سیاسه‌تی خۆی تاڕاده‌یه‌ک به‌رامبه‌ر به‌ ئێران گۆڕیوه‌و توندتر بوه‌. ئه‌وه‌ش له‌ به‌رژه‌وه‌ندی ئه‌مریکا دایه‌، چونکه‌ ئه‌حمه‌دی نه‌ژاد وای کرد ئه‌وروپاش بێته‌ سه‌ر خه‌تی ئه‌مریکا له‌ شیوازی مامه‌ڵه‌کردندا له‌گه‌ڵ ئێراندا. وه‌ به‌ڕۆژه‌ڤبونی ئابڵۆقه‌ی ئابوری و سیاسی له‌ لایه‌ن ئه‌وروپا دژ به‌ ئێران له‌ ئه‌نجامی ئه‌و گۆڕانکاریه‌وه‌ دێ.

به‌گشتی ئه‌توانین بڵێین دوای شۆڕشی ئێران شلۆقبونی په‌یوه‌ندی نێوان ئه‌مریکا و ئێران کاریگه‌ری له‌سه‌ر ته‌واوی سیسته‌می جیهانی کردوه‌، ئه‌کرێ بوترێ ئێران ڕێگر بوه‌ له‌به‌رده‌م له‌ دایکبونی ئه‌و سیسته‌مه‌ نوێیه‌ی که‌ ئه‌مریکا مامانێتی بۆ ده‌کات، ئێستاش یه‌کلایی بونه‌وه‌ی ئه‌و شه‌ڕه‌ گۆڕانکاریه‌کی گه‌وره‌ له‌ سیسته‌می جیهانیدا ساز ده‌کات و مۆری خۆی لێ ده‌دات.

له‌ دوای ڕوخانی یه‌کێتی سۆڤیه‌ت و جیاوازیه‌کانی نێوان ئه‌وروپا و ئه‌مریکا به‌تایبه‌تی له‌ ڕوی مێتۆده‌وه‌ هانده‌رێک بوو بۆ ئه‌وه‌ی ئێران بتوانێ درێژه‌ به‌ هه‌بوونی خۆی بدات و ئه‌و زه‌بر و کاریگه‌رییه‌ی که‌ له‌ سه‌رده‌می شه‌ڕێ عێراق-ئێران دا به‌ری که‌وتبوو له‌سه‌رخۆی لاببات و خۆی به‌هێز بکاته‌وه‌، ئێستاش ئه‌مریکا هه‌وڵ ئه‌دا ئه‌وه‌ به‌بیر ئه‌وروپا بێنێته‌وه‌ که‌ مومکین نیه‌ ئێران له‌ڕێگای دیبلۆماسیه‌وه‌ ته‌مبێ ببێ، به‌ڵکو پێویسته‌ بیر له‌ ڕێگای ڕادیکاڵانه‌ بکرێته‌وه‌، هه‌رچێ ئێرانه‌ هه‌وڵ ئه‌دا به‌ خۆنزیکردنه‌وه‌ له‌ ئه‌وروپا ئه‌مریکا به‌ته‌نیا بێڵێته‌وه‌ و په‌یوه‌ندی ئابوری له‌گه‌ڵ ئه‌وروپادا ببه‌ستێت و سود له‌ ته‌کنۆلۆژیای پیشه‌سازی مۆده‌رن وه‌ربگرێ.

پرۆسه‌ی ڕزگارکردنی عێراق، په‌یوه‌ندی نیوان ئێران و ئه‌وروپا

بێگومان ئه‌و ستراتیژییه‌ی له‌ پشت ڕوخانی ڕژێمی سه‌ددام بوو له‌ لایه‌ن ئه‌مریکاوه‌، سه‌رله‌نوێ ڕێکخستنه‌وه‌ی جیهان یان سیسته‌مێکی دیکه‌ی نوێی جیهان بوو، به‌ڵام دوای ڕوخانی ئه‌و ڕژێمه‌ ئه‌مریکا بۆی ده‌رکه‌وت که‌ ڕۆڵی ئێران له‌ ناوچه‌که‌ زۆر زۆر گرینگه‌ مومکین نیه‌ به‌بێ کۆنترۆڵکردن یان ته‌سلیمکردنی ئێران بتوانرێ شتێک بکرێ، له‌و کاته‌وه‌ جیاوازی بیروڕا له‌ نێوان ئه‌مریکاو ئه‌وروپا له‌سه‌ر چۆنیه‌تی ڕوبه‌ڕوبونه‌وه‌ له‌گه‌ڵ ئێراندا قوڵتر بوه‌وه‌، چونکه‌ دوای ئه‌وه‌ی ئه‌مریکا هیزی ئێران و کاریگه‌ری ئه‌وی به‌سه‌ر ناوچه‌که‌دا بینی هه‌وڵیدا به‌ په‌له‌ وڵاتانی زلهێز به‌تایبه‌تی ئه‌وروپا ڕازی بکات بۆ ئه‌وه‌ی هۆگۆمۆنیای خۆی به‌سه‌ر ئێراندا بسه‌پێنێ، به‌ڵام ناکۆکی و پێشبرکێی ئه‌وروپا و ئه‌مریکا له‌سه‌ر سیسته‌مێکی نوێی ئاماژه‌بۆکراو و گڵۆبالیزم وا له‌ ئه‌وروپیه‌کان ده‌کات ئه‌وه‌یان‌ پێیان خۆشنه‌بێ که‌ ئه‌مریکا ده‌یه‌وێ به‌ده‌ستی بخات، ڕه‌وشی دوایی و پێشکه‌وتنه‌کان شیمانه‌ی ئه‌وه‌یان لێ ده‌کرێ گۆڕانکاریه‌ک به‌سه‌ر ئه‌و هاوسه‌نگیه‌ بێ. کاتێ مرۆڤ سه‌یری گوتارو کرداری ئه‌وروپا بۆ نمونه‌ توندکردنی گوشاره‌کان بۆ سه‌ر ئێران و به‌ڕۆژه‌ڤکردنی ئابڵۆقه‌ی ئابوری ده‌کات، بۆی ده‌رئه‌که‌وێ سه‌رباری هه‌موو ناکۆکیه‌کانی نێوانیان ئه‌گه‌ری ئه‌وه‌ هه‌یه‌ ئه‌وروپا سیاسه‌تی خۆی تاڕاده‌یه‌ک‌ بگۆڕێت. تێزی سه‌ره‌کی سیاسه‌تی ئه‌ورۆی ئه‌وروپا له‌ چوارچێوه‌ی به‌رنامه‌ی نوکله‌ری ئێران ڕێکخراوه‌، ئه‌وروپاش وه‌ک ئه‌مریکا نیگه‌رانه‌ له‌وه‌ی که‌ ڕۆژێک له‌ ڕۆژان ئێران ببێته‌ خاوه‌نی چه‌کی نوکله‌ری و ده‌یه‌وێ ئه‌و یه‌که‌ ئاسته‌نگ بکات، له‌ جیاتی ئه‌وه‌ داوا ده‌کات، پرۆسه‌ی به‌رهه‌مهێنانی ته‌کنۆلۆژیای نوکله‌ری ئێران مه‌به‌سته‌که‌ی ڕون و ئاشکرابێت و له‌ چوارچێوه‌یه‌کی شه‌فافدا له‌ژێر کۆنتڕۆڵی ده‌زگا نێوده‌وڵه‌تیه‌کاندا به‌ڕێوه‌ بچیت. ئه‌وروپا جگه‌ له‌وه‌ هه‌وڵی ڕازیکردنی ئێران ده‌دات بۆ ڕێککه‌وتنێک له‌و چوارچێوه‌یه‌دا، ئه‌و چوارچیوه‌یه‌ش بریتیبێ له‌ که‌مکردنه‌وه‌ی به‌رهه‌مهێنانی یۆرانیۆم که‌ گومانی لێ ده‌کرێ تاران به‌ مه‌به‌ستی چه‌کی نوکله‌ری به‌کاری بێنێ. بۆ ئه‌وه‌ به‌رده‌وام ئه‌وروپا هه‌وڵ ده‌دات ئه‌و کێشه‌یه‌ له‌ لایه‌ن ئه‌نجومه‌نی ئاسایشی نه‌ته‌وه‌یه‌کگرتوه‌کانه‌وه‌ به‌شیوه‌یه‌کی هاوبه‌ش چاره‌سه‌ربکرێ و هه‌موو هه‌وڵێک ته‌رخان ده‌کات بۆ ئه‌وه‌ی ئێران خۆی بخاته‌ ژێر چه‌تری بڕیاری نه‌ته‌وه‌یه‌کگرتوه‌کان. ئه‌وروپا چه‌ند له‌مه‌ڕ به‌رهه‌مهێنانی چه‌کی نوکله‌ری ئێران نیگه‌رانه،‌ ئه‌وه‌نده‌ش له‌مه‌ڕ ئۆپه‌راسیۆنێکی سه‌ربازی بۆ سه‌ر تاران نیگه‌رانه‌. ئه‌و سیاسه‌ته‌ی دوایی ئه‌وروپا ئه‌گه‌ر له‌ ناچاریشه‌وه‌ بێ له‌ لایه‌ن سه‌رانی واشنگتۆنه‌وه‌ په‌سه‌ند ده‌کرێ و وا پێ ئه‌چێ ئه‌مجاره‌ ئه‌مریکا به‌ پێچه‌وانه‌ی ئه‌وه‌ی له‌ عێراقدا به‌ ته‌نیا خۆی کردی له‌گه‌ڵ ئێراندا نه‌یکات و هه‌وڵ بدات ده‌ستپێشخه‌ری بداته‌ ئه‌وروپا.

کاتێک سۆلانا سه‌ردانی تارانی کرد بۆ ئه‌وه‌ی ئێران رازی بکات به‌ پاکێتی گونجاندنی ئه‌وروپا، زه‌رده‌خه‌نه‌ی به‌سه‌ر لێواندا ده‌بیندرا، به‌لام له‌ گه‌ڕانه‌وه‌یدا، گرژومۆنی ده‌موچاوی ناوبراوی داپۆشیبو، بۆیه‌ ئه‌توانین پرسیار بکه‌ین ئایا سۆلانا به‌ده‌ست به‌تاڵی گه‌ڕایه‌وه‌؟. به‌ڕای من به‌ڵێ، چونکه‌ ڕێگا نه‌درا له‌گه‌ڵ ڕێبه‌ری ئایینی "علی خامنئی" کۆببێته‌وه‌، هه‌روه‌ها سۆلانا خوازیاربوو لێدوانێک بۆ خه‌ڵکی ئێران بدات، به‌ڵام ڕێگای ئه‌وه‌شی پێ نه‌درا و له‌ هه‌موشی گریگتر ئه‌وه‌بوو ، که‌ دیداری له‌گه‌ڵ سه‌رۆکی ئه‌نجومه‌نی ئێران و به‌رپرسی دۆسیای نوکله‌ری علی لاریجانی به‌تاڵکرایه‌وه‌.

له‌ ئه‌نجامدا به‌ ئاشکرا ئه‌وه‌مان بۆ ده‌رده‌که‌وێ که‌ ئه‌وروپا له‌ سیاسه‌تی "چاره‌سه‌رکردنی کێشه‌ی نوکله‌ری ئێران له‌ ڕێگای دیبلۆماسیانه‌" شکستی هێنا. هه‌ندێک له‌ لێکدانه‌وه‌کانیش وا نیشان ئه‌ده‌ن که‌ سیاسه‌تی ئه‌وروپا له‌مه‌ڕ ئێراندا ئیفلیج بوه‌، که‌واته‌ ئه‌وروپا له‌و قۆناغه‌دا ناچاره‌ خۆی یه‌کلا بکاته‌وه‌ یان ئه‌وه‌تا داخوازی ئێران بۆ ده‌وڵه‌مه‌ندکردنی چه‌کی نوکله‌ری قه‌بوڵ ده‌کات یان ئه‌وه‌تا به‌ هه‌ڵوێسته‌کانی خۆیدا ئه‌چیته‌وه‌و توند ده‌بێ. به‌ڵام ئه‌وه‌ی به‌دی ده‌کرێ، ئه‌وروپا نه‌ ده‌یه‌وێ ده‌ستپێشخه‌ری بۆ ئه‌مریکا به‌جێ بێڵێت و چاره‌سه‌ری سه‌ربازی ئه‌رێ بکات، وه‌ نه ‌ده‌یه‌وێ سه‌ربۆ ئێران شۆڕبکات و پرۆسه‌ی پیتاندنی یۆرانیۆم و به‌رهه‌مهێنانی نوکله‌ری ئه‌رێ بکات، له‌ جیاتی ئه‌وه‌ ئه‌گه‌ری پشتگیری کردن له‌ سزای ئابڵۆقه‌ی ئابوری و سیاسی به‌سه‌ر تاراندا پێشبینی ده‌کرێ. ئه‌کرێ له‌ ڕۆژانی داهاتودا ئاڵۆزیه‌کی گه‌وره‌ له‌ نیوان په‌یوه‌ندیه‌کانی هه‌ردوولادا ببینین.

